
Kailasavarnanam 1

కైలాసవర్ణనమ్   ౧

(కైలాసౌపనయనమ్  ౧)

స్కన్ద ఉవాచ-
సర్వగస్యాపి దేవస్య మహాదేవస్య శూలినః ।
మహాకైలాసమిత్యుక్తం  శివతత్వార్థవేదిభిః  ॥ ౪॥
ఈశానగణముఖ్యస్య కైలాసం  దక్షిణాశ్రమమ్  ।
అయం మునేఽమరేనద్రాణాం  నివాసో మేరురున్నతః ॥ ౫॥
ప్రవిష్టష్షోడశాధస్తాద్ద్వాత్రింశన్మూర్ధ్ని       విశ్రుతః  ।
వృషస్స్తమ్భమయో  భాతి మహాకైలాససన్నిధౌ  ॥ ౬॥
కైలాసాదపి  పూర్వస్యాం పఞ్చాశచ్చ సహస్రకైః   ।
యోజనైః  ప్రాక్స్థితో   మేరుర్నానాసురగణాశ్రయః  ॥ ౭॥
జ్వలజ్జ్వలనసంకాశః  కనకోత్తమపర్వతః ।
సహస్రయోజనోత్సేధం  విద్ధి మేరు సురాలయమ్ ॥ ౮॥
షట్షష్టిః   కథితోయోగిన్నూర్ధ్వాయామైకమూలతః   ।
లక్షయోజనమానేన కైలాసో  ధరణీధరః ॥ ౯॥
కులాచలాస్సప్తశతం ప్రాకారపరిఘాస్తథా  ।
ప్రాకారస్యాన్తరాలస్య  సప్తద్వీపాస్ససాగరాః ॥ ౧౦॥
సప్తాబ్ధయస్సుధామ్భోధికల్లోలామలబీజితః   ।
కోటియోజనమానేన కైలాసో  భూధరో మహాన్ ॥ ౧౧॥
రాజతో రాజతేఽత్యన్తం పఞ్చాశల్లక్షమానతః  ।
సప్తపాతాలమూలాన్తస్సపతలోకాన్త ఉచ్ఛ్రయః ॥ ౧౨॥
మహారాజతభూభాగశ్చన్ద్రకోటిసమప్రభః   ।
నాగ్నిర్నవిధుర్నోసూర్యస్తత్తేజస్సద్దశో   భువి ॥ ౧౩॥

కైలాసవర్ణనమ్   ౧

చతుర్దశ  మహాలోకానుచ్ఛ్రాయశ్శిఖరైస్స్వయమ్  ।
మధ్యే సుధాసాగరస్య ఫేనమణ్డోపమస్స్థితః   ॥ ౧౪॥
న హరో న హరిర్ధాతా  మహేన్ద్రాద్యాశ్చ  దేవతాః ।
న సుపర్ణోరగా  యక్షా న గన్ధర్వా  దితేస్సుతాః ॥ ౧౫॥
న వీక్షితుం శక్నువన్తి కిమ్పునర్గన్తుమఞ్జసా   ।
తత్ప్రభాభిహతాలోకా హరాజహరిణో ద్విజ ॥ ౧౬॥
తత్తేజసా ప్రతిహతాస్సూర్యేన్దుపవనానలాః   ।
సుధాసాగరకల్లోలైః   కైలాసస్పర్శవాయవః  ॥ ౧౭॥
పునన్తి లోకానఖిలాన్విష్ణుబ్రహ్మహరామరాన్   ।
సురాసురాణాం గమనం న తత్ర మనసాపి హి ॥ ౧౮॥
న వేదవచనైశ్శక్యో  మహాకైలాసపర్వతః  ।
తల్లేశలేశమహిమాం  కశ్శక్తో వక్తుమప్యణు ॥ ౧౯॥
సహస్రవదనశ్శేషస్సహస్రాక్షోఽపి   నేక్షతే ।
కిం పునర్మానవాః (కిమ్పునర్నానతః)క్షుద్రా వరాకాస్తే సరాసురాః ॥ ౨౦॥
శతం కులాచలా ముఖ్యాః ప్రాకారా  ఇవ సంస్థితాః  ।
మహద్భిరుచ్ఛ్రితైశ్శ ‍ృఙ్గైఃకేచిద్గోపురవత్స్థితాః    ॥ ౨౧॥
తదన్తరన్తరాలేషు  పరిఘాకృతయోఽబ్ధయః  ।
తతోఽపి సప్తప్రాకారం  శమ్భోరన్తర్గృహం  పరమ్ ॥ ౨౨॥
ప్రాకారభూతాస్తే  శైలాస్తాఞ్ఛృణుష్వ  ద్విజోత్తమ ।
కుముదః పారియాత్రశ్చ  మైనాకః  పూర్వదిగ్గతాః  ॥ ౨౩॥
దర్దరో  మలయో విన్ధ్యః  పశ్చిమేయోగిపుఙ్గవ  ।
ఉదయాస్తాచలౌ ముఞ్జ ఉత్తరస్యాం దిశిస్థితాః  ॥ ౨౪॥
నీలోదక్షిణకైలాసోహిమవాన్దక్షిణేస్థితః    ।
విగాహ్యావహితాస్సర్వేచాబ్ధిభిస్సర్వతోదిశమ్  ॥ ౨౫॥
ద్వీపాబ్ధయస్తే  పరిఘాస్సప్తసప్తైవ  పర్వతాః ।
తదన్తరాన్తరాలేషు విహరన్తి దివౌకసః ॥ ౨౬॥
గన్ధర్వాప్సరసస్సిద్ధానాగయక్షాస్సుపర్ణకాః    ।

కైలాసవర్ణనమ్   ౧

కిన్నరాః పురుషాఃపుణ్యావిద్యాధరసచారణాః ॥ ౨౭॥
మునయో గణసఙ్ఘాశ్చ  నానాభూమైకభూమయః  ।
తతోఽపి విష్ణుబ్రహ్మాద్యా   ఈశానా రుద్రమూర్తయః  ॥ ౨౮॥
విహరన్తి పతోమ్భోధిప్రాకారవరమాశ్రితాః   ।
స్వాదూదకాబ్ధితీరే  చ తతోఽపి ప్రమథాధిపాః  ॥ ౨౯॥
తతోఽపి రత్నప్రాకారో  దశసాహస్రయోజనః  ।
తద్రత్నకాన్తిధారాభిర్మణ్డితం   భువనత్రయమ్  ॥ ౩౦॥
మత్తకోకిలనేత్రాభస్తత్రాస్తేరత్నపర్వతః    ।
శతయోజనకోచ్ఛ్రాయః పద్మరాగనగోత్తమః ॥ ౩౧॥
మయూఖమాలావితతతన్మయూఖతిరస్కృతః ।
చన్ద్రకాన్తమణిప్రోద్యత్ప్రాకారోఽస్తి   తదన్తరా ॥ ౩౨॥
పఞ్చాశతం సహస్రఞ్చ యోజనాయామతో ద్విజ ।
సోమాచ్ఛశతపీయూషనిర్యద్ధారాసమన్వితః  ॥ ౩౩॥
తత్కాన్తిసారధారాభీ రఞ్జితాస్తత్ర  భూమయః ।
హిమసారమహాతారధారావ్యాపినగోత్తమః ॥ ౩౪॥
దశసాహస్రమానేన  తత్రాస్తే   హీరకో హ్యగః ।
ఇన్ద్రనీలామలమణిప్రాకారోఽస్తి   తదన్తరే ॥ ౩౫॥
పఞ్చాశత్సోఽపి మానేన నీలనీలోత్పల్ద్యుతిః  ।
తన్నైల్యగర్భసౌన్దర్యధారాధీరైకభూమయః    ॥ ౩౬॥
తత్రాస్తి   పర్వతవరశ్చేన్ద్రనీలశిలోచ్చయః  ।
నీలనీరదసంశ్లిష్టవిద్యుల్లేఖాన్వితఛవిః    ఈల్ ౩౭॥
దశసాహస్రవిస్తారః  పరిణాహేఽపి తాదృశః ।
హరిన్మణీన్ద్రప్రవరభాకారోఽస్తి   తదన్తరా ॥ ౩౮॥
తన్మణీన్ద్రప్రభాభాసిహరితా   ఏవ భూమయః ।
ప్రవాలపర్వతస్తత్ర  వింశత్సాహస్రమున్నతః  ॥ ౩౯॥
బిమ్బామలలసత్కాన్తికాన్తో భూధరనాయకః ।
తదన్తరేఽపి ప్రాకారో  గోమేదమణికల్పితః ॥ ౪౦॥

కైలాసవర్ణనమ్   ౧

త్రింశత్సాహస్రమానేన   మధుపిఙ్గలసున్దరః   ।
తత్రోచ్చః  పర్వతో విప్ర కురువిన్దమణిప్రభః   ॥ ౪౧॥
పక్షసంఖ్యాసహస్రాణాం  శిఖరరైశ్చాపి  తాదృశః ।
తస్యాన్తరేఽపి ప్రాకారః  పుష్పరాగశిలాఞ్చితః ॥ ౪౨॥
చత్వారింశత్సహస్రాణాం యోజనోన్నతమానతః ।
తస్యామలఛవిగణైస్సదృశాస్తత్ర  (శామల)భూమయః ॥ ౪౩॥
తత్రాపి  భూధరశ్రేష్ఠో  ముక్తామణిశతైశ్రితః   ।
ఉన్మత్తాఖుభుజోత్తుఙ్గలోచనామలసఛవిః  ॥ ౪౪॥
తదన్తరా త్విషాకారవింశత్సాహస్రమానతః  ।
తత్విషా చాభితస్సర్వపీతీభూతదిగన్తరః ॥ ౪౫॥
(తత్విషభి(ప్రభాభి )స్తతః సర్వపీతీభూతదిగన్తరః) ॥ ౪౫॥
వైడూర్యానేకసూత్రాచ్ఛధారారసవిజృమ్భితాః   ।
(వైడూర్యాత్మకసత్వోథధారారసవిజృమ్భితాః  ।)
భూమయస్తత్ర శోభన్తే విస్మయానాం స్మయప్రదః  ॥ ౪౬॥
తత్రాస్తి   పర్వతవరో నవరత్నయుతఛవిః ।
క్వచిన్మరకతస్వచ్ఛలహరీహరితాకృతిః ॥ ౪౭॥
క్వచిద్విద్రుమసఙ్కాశస్సన్ధ్యాఘననిభః   క్వచిత్ ।
క్వచిద్ధీరకజాత్యచ్ఛఫలమూలసమఛవిః  ॥ ౪౮॥
క్వచిద్వైడూర్యసూత్రోత్థభాభాసితదిగన్తరః    ।
ఉన్మత్తకోకిలాక్షాభకురువిన్దనిభః  క్వచిత్ ॥ ౪౯॥
పుష్పరాగసరాగోద్యద్రాగరక్తోఽరుణః  క్వచిత్ ।
తృణగ్రాహిమహానీలనీలిమ్నా  చ నభోపమః ॥ ౫౦॥
క్వచిద్గోమేదకాపారమధుధారాసమఛవిః  ।
(క్వచిద్గోమేదకస్ఫారమధుధారాసమచ్ఛవిః  ।)
ముక్తాకాన్తితిరస్కారిశ్లక్ష్ణైర్మల్యభాయుతః  ॥ ౫౧॥
స్వచ్ఛాచ్ఛస్ఫటికోపాన్తబిమ్బితాఖిలదిక్తటః ।
నానారాగమయూఖౌఘశ్చేన్ద్రచాపనిభః  క్వచిత్ ॥ ౫౨॥
తత్రాస్తి   మణ్డపవరం  నానాచిత్రవిచిత్రితమ్   ।

కైలాసవర్ణనమ్   ౧

పద్మరాగమణిస్తమ్భస్తమ్భపీఠమనోహరమ్ ॥ ౫౩॥
సిహ్మశార్దూలశరభగజహంసశుకాకృతిః  ।
వ్యాలిశుణ్డానలిన్యాదిచిత్రచిత్రితవిస్మయమ్    ॥ ౫౪॥
ఏకైకరత్నసఙ్కౢప్తనీలోఛ్రాయైకభాసురమ్      ।
పఙ్క్తిశస్స్తమ్భసాహస్రైర్నవరత్నపరిష్కృతైః     ॥ ౫౫॥
ఆపాదపీఠజశ్లక్ష్ణగోపానసిసుభిత్తికమ్   ।
స్వచ్ఛాదర్శతలప్రాయభూమిభాగైకరఞ్జితమ్    ॥ ౫౬॥
తత్ర స్తమ్భప్రభాజ్యోత్స్నాప్రభాకరశతప్రభమ్     ।
నసూర్యచన్ద్రౌ  భాసేతే వహినక్షత్రవిద్యుతః  ॥ ౫౭॥
తిరస్కృతాః ప్రభాస్తత్ర  న రాత్రిర్న  దివాక్వచిత్ ।
ఏవం లక్షస్తమ్భయుక్తామణ్డపాస్తత్రకల్పితః   ॥ ౫౮॥
పర్యన్తగోపురోత్తుఙ్గరత్నసౌధాయుతైర్వృతః   ।
సహస్రలక్షఫలకైస్స్తమ్భకుమ్భైర్యుతో     మునే ॥ ౫౯॥
గోపురాణాం ప్రమాణన్తు  మనసాపి న శక్యతే ।
నానారుద్రావతారాదిమణికహిపితవిగ్రహః   ॥ ౬౦॥
మూర్తయో దేవదేవస్య దేవ్యా వాహనసంయుతాః ।
స్కన్దహేరమ్బనన్దీనాం   సప్తలోకాన్తముచ్ఛ్రితాః ॥ ౬౧॥
గోపురాణాన్తలైర్దివ్యైర్విస్తారాయామలక్షకమ్    ।
లిఙ్గోద్భవస్తతః  పార్శ్వేవృషవాహస్తతః పరమ్ ॥ ౬౨॥
సిన్ధురత్వక్పరీవీతః  క్వచిత్సామ్బస్సపుత్రకః  ।
స్కన్దహేరమ్బసహితః  క్వచిద్గణగణైర్వృతః   ॥ ౬౩॥
ఉమాధవిగ్రహశ్చాపి  నృత్తాటోపయుతః క్వచిత్ ।
వామాఙ్గదక్షిణాఙ్గోద్యజ్జనార్దనవిధిః     క్వచిత్ ॥ ౬౪॥
దేవీపరిణయాకారః క్వచిద్భిక్షాటనాకృతిః ।
శూలాసక్తకరశ్చాపి మృగపాణిః పురాదిహా ॥ ౬౫॥
అన్ధకాసురసంహారో  దక్షిణామూర్తిరూపధృక్ ।
మునీనాం జ్ఞానదస్సిద్ధిచిన్ముద్రాపరిచిన్హితః     ॥ ౬౬॥

తత్పూరుష(ర్ష )వామదేవాద్యా ఈశానాఘోరసఞ్జ్ఞకాః  ।
బాలేన్దుముకుటాస్సర్వే  కపర్దవరశోభితాః  ॥ ౬౭॥
రత్నాభరణభూషాఢ్యామూర్తయశ్శఙ్కరస్య హి ।
దిక్పాలపాలికాభిశ్చ తత్తద్రాగమణిప్రభాః   ॥ ౬౮॥
కల్పితాః పరమేశేనశివలీలావిచిత్రితాః  ।
పర్యన్తస్ఫటికాభిశ్చ వృషా నీలవిలోచనాః ॥ ౬౯॥
మహాశ‍ృఙ్గైకమకుటఘణ్టామణివిభూషణాః   ।
గోపురోర్ధ్వగతాస్సర్వే  మహాహీరకశ‍ృఙ్గకాః  ॥ ౭౦॥
ప్రాకారరాజద్వృషభా  మహార్హమణికల్పితాః  ।
తలానాం కోటిభిశ్చాపి గోపురాణాం ప్రకల్పనైః   ॥ ౭౧॥
గోపురాగ్రమహారత్నకలశైస్త్యక్తతారకైః      ।
దోధూయమానోచ్చలితసమీరణపతాకకాః ॥ ౭౨॥
తత్రగర్భగ్రహం   శమ్భోర్నవరత్నాన్వితోజ్వలమ్ ।
తత్రాస్తి   మణిపీఠోద్యచ్చన్ద్రస్ఫటికసమ్భవమ్  ॥ ౭౩॥
మహాలిఙ్గమ్మహాకారం  రత్ననాగఫణాన్వితమ్ ।
మహారత్నవనే జాతఫుల్లమాలావిభూషితమ్  ॥ ౭౪॥
సువర్ణఖచితానేకబిల్వచమ్పకపూజితమ్  ।
శమ్భునా చ మహాదేవ్యా లోకానుగ్రహకామ్యయా  ॥ ౭౫॥
సమర్చితం త్రికాలేషు  ప్రదోషేషు  విశేషతః ।
తత్రస్థరత్ననిర్యాతకాన్తిభిర్దీపితన్తదా    ॥ ౭౬॥
తత్రాతోద్యాని  కుర్వన్తి గణాశ్శమ్భోర్మహాత్మనః ।
కాహలీమురజాపారమడ్డుడిణ్డిమజర్ఝరాః    ॥ ౭౭॥
శఙ్ఖమద్దలభేర్యశ్చ   నిస్సాణాః పటహానకాః ।
గోముఖాస్స్వస్తిపాతాలావేణువీణావి(ని)నాదితాః ॥ ౭౮॥
రుద్రకన్యాసహస్రాణి   నాట్యం కుర్వన్తి తత్ర హి ।
హావభావమనోజ్ఞాని  పేశలాలాపవన్తి ॥ ౭౯॥
యౌవనోన్మదధారాణి రణితాఙ్ఘ్రిజనూపురైః   ।

క్వణద్రత్నజటాటఙ్కకపోలామలసచ్ఛవి  ॥ ౮౦॥
ధూపామోదైకబహలగన్ధగన్ధాయితా    దిశః ।
నన్దిప్రోత్సారితగణాస్తత్రాస్తే     శఙ్కరోఽమ్బయా ॥ ౮౧॥
పూజితన్తం మహాలిఙ్గం  పశ్యన్రత్నైస్సుపూజితమ్   ।
రుద్రకన్యాకరాబ్జోత్థనఖక్వణనఘట్టితమ్     ॥ ౮౨॥
తన్త్రీముఖోత్థగన్ధర్వగానం    శ్రుణ్వన్త్సదామ్బయా  ॥
శివ శివ శివ శమ్భో చన్ద్రమౌలేఽమలాత్మన్
హర హర గురుభారం శామ్భవాన్ దయస్వ ।
(హర హర గురుభారం సామ్బ శమ్భో మోదయస్వ ।)
వితర పరముక్తిం సంసృతిర్మా కదాచిద్భవతు
భవభవాబ్ధేతారకం  త్వాం ప్రపన్నః  ॥ ౮౩॥
॥ ఇతి శివరహస్యాన్తర్గతే  మాహేశ్వరాఖ్యే కైలాసవర్ణనమ్   ॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౧౨ - కైలాసవర్ణనమ్ 
। ౪-౮౩॥

- .. shrIshivarahasyam . mAheshvarAkhyaH prathamAMshaH . adhyAyaH 12 -

kailAsavarNanam . 4-83..

Notes:

Skanda స్కన్ద ; upon being inquired by Jaigīṣavya జైగీషవ్య , give to him an overview of the

Mount Kailāsa కైలాస  శైల  - The Abode of Śiva శివ.
Śivarahasyam Aṃśaḥ-1 (Māheśvarākhya) శివరహస్యమ్ అంశః-౧ (మాహేశ్వరాఖ్య) has

several descriptions about Mount Kailāsa కైలాస  శైల  and Śiva శివ. Selected verses from

some of the chapters are presented here.

